ТУРК КИНОСИ ҲАФТАЛИГИГА МАРҲАМАТ!

25 майдан 1 апрелгача Тошкентдаги “Кино музейи”да турк киноси ҳафталиги бўлиб ўтади. 


Ўзбек томошабинлари қардош Туркия киноижодкорлари томонидан яратилган филмларни севиб томоша қилишади. Телевидение орқали кўрсатиладими ёхуд видео касеетада ёки CDларда бўлишидан қатъи назар, мазкур филмлар доимо диққатимизни тортиб келади. 

Туркия Жумҳуриятининг Ўзбекистондаги элчихонаси томонидан ташкил этилаётган турк киноси ҳафталигида қардош ўлка санъаткорлари томонидан сўнгги йилларда яратилган турли мавзулардаги энг сара асарлар намойиш этилади. Мамлакатимизда турк тилига қизиқиш анча кучли. Бундан ташқари, икки қардош халқ гаплашадиган тил бир-бирига яқинлигини инобатга олиб, бешта филмни турк тилида, иккитасини эса ўзбек тилида томошабинлар ҳукмига ҳавола қилиш мўлжалланмоқда. 

Бугун ўзбек тилида намойиш этиладиган филмлар ҳақида қисқача маълумот бермоқчимиз. 


Туркча номи “Селам, Ҳабабам синфи” деб аталган биринчи филм комедия жанрида суратга олинган. Ўзбек тилига “Салом, иккичилар синфи” деб таржима қилинган филм ушбу серияда суратга олинган кўплаб филмларнинг янгиларидан ҳисобланади. 1970-йилларда мазкур серияда яратилган филмлардан бири “Иккичилар синфи” Ўзбекистон телевидениеси орқали бир неча бор намойиш қилинган ва уни ўзбек кино мухлислари яхши билишади. Филм мазмунига келсак, иккичилар синфидаги қулоқсиз ўқувчиларнинг машмашаларидан безор бўлган мактаб эгаси бинони катта миқдордаги пулга сотиб юборишга қарор қилади. Бунинг олдини олишга ҳаракат қилган мактаб мудири бир пайтлар иккичилар синфида ўқиган кишилардан ёрдам сўрайди. Мудира аёлнинг қизи эса иккичилар синфидаги севгилиси кечаси қаерларда юришини аниқлаш мақсадида ўғил болача кийиниб, мактабга янги ўқувчи бўлиб келади. Бунинг оқибати нимага олиб келганини ҳамда катта ёшдаги собиқ “иккичи” қандай қилиб мактабда ўқиётган “издошлари”га ёрдам берганини билмоқчи бўлсангиз, қаҳқаҳали саҳналарга бой бўлган “Салом, иккичилар синфи”ни албатта томоша қилинг! Филм 27 апрел куни соат 19.00 да намойиш қилинади. 

Иккинчи филм турк тилида “Ў шимди аскер” деб аталади. 1999 йили Туркиянинг Мармара денгизи шарқида кучли ер қимирлаши юз бериши натижасида ўттиз мингдан ортиқ одам ҳалок бўлгани, зилзила туфайли жуда кўп турар-жойлар вайрон бўлганини азиз муштарийларимиз яхши эслашса керак. Табиий офат оқибатларини тугатиш учун қўшимча маблағлар қидириб топиш зарурати туғилди. Натижада, турли сабаблар билан мажбурий ҳарбий хизматдан қочиб юрганлар учун пуллик қисқа муддатли ҳарбий хизмат жорий қилинади. Филмнинг асосий қаҳрамони – денгизчи Ниҳат зилзила туфайли барча оила-аъзоларидан ажралиб, руҳий тушкунликка тушиш оқибатида ичкиликка ружу қўяди. Давлат томонидан берилган ёрдам пулини олган Ниҳат муҳитни ўзгартириш мақсадида ўша пулни тўлаб, 29 кунлик ҳарбий хизматга келади. Шунинг учун филм ўзбек тилига “У ҳозир аскар ёки хизматдан қочганлар армияда” деб таржима қилинган. Филм 28 апрел куни кўрсатилади.

Кези келганда шуни алоҳида таъкидлаш жоизки, Туркияда ҳарбий хизмат мажбурий бўлиб, эркаклар ёши нечада бўлишидан қатъи назар, уни ўташга мажбурдир. Филмда ҳар хил ёшдаги турли касб эгалари бўлган ва хатто, ҳарбий хизматни ўташ учун хорижий давлатлардан келган янги аскарлар орасида бўлиб ўтган воқеалар ҳақида жуда қизиқарли ва хаяжонли тарзда ҳикоя қилинади.


Турк киноси ҳафталиги филмларига кириш бепул. Сеанслар ҳар куни соат 19.00 да бошланади. “Кино музейи” пойтахтимиздаги “Ўзбекистон” метро бекати билан “Кино уйи” оралиғида жойлашган. 


Биз “Даракчи”нинг келгуси сонларида қолган бешта филм мазмуни ҳақида ҳам ҳикоя қиламиз. 
Бахтиёр Шоҳназаров.
